
corps sur icelluy, puys aprocha de son cueur, celuy de son amy mort. Ses
damoyselles ayans veu & entendu cecy (Encor qu'elles ne sceussent quelle eau
estoit celle qu'elle avoit beue) avoyent envoyé dire tout cecy au prince. Lequel
craignant ce qui survint, descendit incontinent en la chambre de sa fille, où il arriva
en la mesme heure qu'elle se gecta sur son lict. Et trop tard venu à son secours,
avecques doulce parolles commenca (la voyant aux termes où elle estoit) à plourer
amerement, auquel la fille deit : « Mon pere, gardez ces lermes à moins désirée
fortune que ceste cy, & ne les me donnez, car je ne les désire point. Qui jamais veit
homme sinon vous, pleurer de ce qu'il a voulu faire ? Mais toutesfoys s'il ya encores
en vous tant soit peu de ceste amour que vous m'avez tant portée, accordez moy
pour le dernier don que je désire de vous que puys qu'il ne vous a esté agreable,
que je vesquisse secrettement & à cachettes avec Guyschart, aumoins que mon
corps & le sien quelque part que vous l'ayez faict gecter soyent enterrez
publicquement ensemble. ». L’angoisse de plourer ne permeit que le prince luy
respondeist aucune parolle. Et lors la dame se sentant tyrer à la fin, estraignant et
serrant fort le cueur mort à son estomach, deit : « Demourez avec vostre seigneur,
car je m'en voys. ». Et ayant les yeulx cloz & perdu tout sentiment se partit de ceste
dolente vie. Et ainsi eut l'amour de Guyschard & Sigismonde doloreuse fin, comme
vous l'avez ouy. Lesquelz le prince après avoir fort pleuré & s'estant repenty trop
tard de sa cruaulté les feit enterrer tous deux honnorablement en ung mesme
sepulchre, non sans grant dueil de tous les Salernitains.

